
Музыка, як і ўсякі іншы від мастацтва — тэатр, жывапіс, кі- 
но, — з’яўляецца адной з форм грамадскай свядомасці. У 
адрозненне ад навукі, якая сістэматызуе веды аб аб’ектыўным 
свеце ў навуковых паняццях, мастацтва аддюстроўвае існую- 
чую рэчаіснасць у мастацкіх вобразах. Спецыфіка музыкі — ад- 
люстраванне жыццёвых з’яў у гукавых вобразах, якія садзейні- 
чаюць эмацыянальнаму спасціжэнню свету.

Выхаваўчае ўздзеянне музыкі прадвызначана яе сацыяль- 
най прыродай, роляй і функцыямі ў жыцці грамадства, закана- 
мернасцямі яе ўспрымання, у працэсе якога жыццёвы змест 
становіцца неад’емнай часткай духоўнай сферы чалавека. Для 
таго каб масавае музычнае выхаванне ў поўнай меры магло вы- 
конваць сваю сацыяльную функцыю, неабходна, каб прафесі- 
янальная падрыхтоўка настаўніка музыкі адпавядала патраба- 
ванням да музычна-выхаваўчай работы ў школе.

Зыходзячы з сацыяльнай сутнасці і педагагічнай прыналеж- 
насці, змест адукацыі вызначаецца як «педагагічная мадэль са- 
цыяльнага заказу, звернутага да адукацыі» [2. С. 75—76]. У рам
ках сістэмнага падыходу вылучаюцца некалькі ўзроўняў 
фарміравання зместу: агульнага тэарэтычнага прад’яўлення, 
навучальнага прадмета, навучальнага матэрыялу, працэсу на- 
вучання, структуры асобы. Змест адукацыі разглядаецца па 
характарыстыках сістэмы, г. зн. па саставу, функцыях і струк
туры.

У выніку распрацоўкі праблемы зместу адукацыі вылучаны 
палажэнні, якія ўзведзены ў ранг прынцыпаў. Адным з важных 
з’яўляецца прынцып адпаведнасці зместу агульнай сярэдняй 
адукацыі ва ўсіх яго элементах, на ўсіх узроўнях яго канструя- 
вання патрэбнасцям грамадства. 3 гэтага прынцыпу вынікае 



неабходнасць уключаць у змест тыя элементы, якія закліканы 
забяспечыць выкананне навучаннем яго выхаваўчай і развіц- 
цёвай функцый, г. зн. акрамя традыцыйна прадугледжаных ве- 
даў і ўменняў, яшчэ і элементаў, якія адлюстроўваюць вопыт 
творчай дзейнасці і фарміраванне эмацыянальна-каштоўнас- 
ных адносін [1. С. 57—58].

Кожны навучальны прадмет у саставе агульнай адукацыі 
выконвае спецыфічную функцыю. Музыка — навучальны 
прадмет, які вывучаецца ў школе з першага па восьмы клас. Ас- 
ноўнай яго функцыяй з’яўляецца далучэнне вучняў да мастац- 
тва, уваходжанне ў свет музыкі.

На першы план у навучальным прадмеце «Музыка» павінна 
выступаць каштоўнасна-арыенціровачная дзейнасць, г. зн. тыя 
віды дзейнасці, якія непасрэдна фарміруюць мастацкі патэн- 
цыял асобы і таму найбольш цесна могуць быць звязаны з 
фарміраваннем эстэтычных адносін да рэчаіснасці. Адсюль 
вынікаюць і вядучыя для дадзенага прадмета кампаненты 
зместу. Імі з’яўляюцца эмацыянальна-каштоўнасныя адносіны 
да рэчаіснасці і тая дзейнасць (уменні, навыкі, вопыт творчай 
дзейнасці), у працэсе якой фарміруецца выхаванасць адносін. 
Такім чынам, вядучым кампанентам урока музыкі з’яўляюцца 
не навуковыя веды, а эмацыянальна-каштоўнасныя адносіны.

На ўроках эстэтычнага цыкла эмацыянальнае перажыванне 
з’яўляецца вынікам выканання мастацтвам сваіх функцый. 
А таму становіцца галоўным зместам дзейнасці школьніка. 
3 дадзенага палажэння можна заключыць, што эмацыянальнае 
перажыванне на ўроку музыкі — гэта заканамерны вынік арга- 
нізацыі ўсяго навучальнага працэсу, усіх дзеянняў настаўніка 
на ўроку і ўсёй дзейнасці вучняў, гэта рэалізацыя спецыфікі 
ўздзеяння мастацтва, пры якім арганічна злучаюцца эмоцыі 
школьнікаў, выкліканыя творчай дзейнасцю дзяцей па засва- 
енню ведаў.

Падрыхтоўка кадраў музыкантаў-педагогаў для ўстаноў 
агульнаадукацыйнага профілю знаходзіцца ў прамой залеж- 
насці ад мэт і задач музычнага выхавання падрастаючага пака- 
лення. Першачарговай задачай, якая абумоўлівае накірава- 
насць навучальнага працэсу ў ВНУ, з’яўляецца падрыхтоўка 
студэнтаў да правядзення ўрокаў музыкі ў школе, да рэалізацыі 
яго выхаваўчай функцыі.

Падрыхтоўка школьнага настаўніка музыкі мае сваю спе- 
цыфіку, якая павінна выяўляцца ў агульнай накіраванасці ўся- 
го навучальнага працэсу і ў змесце кожнага прадмета. У ця- 
перашні час ужо склалася разумение таго, што, па-першае, 



музычныя прадметы ў педагагічных ВНУ недастаткова арыен- 
таваны на спецыяльнасць студэнта, па-другое, у працэсе 
падрыхтоўкі спецыялістаў прыкметная адарванаспь музычных 
прадметаў адзін ад аднаго.

Музычнае мастацтва па ўсталяваных традициях акадэміч- 
нага музыказнаўства вывучаецца пераважна «па частках», у дэ- 
талях. У поле зроку кожнай асобнай дысцыпліны трапляе толь- 
кі функцыянальна-лагічны бок музыкі (гармонія, сальфеджыо, 
тэорыя музыкі, аналіз музычных твораў і інш.). Кожны з прад- 
метаў тэарэтычнага цикла, акцэнтуючы ўвагу на асаблівасцях і 
заканамернасцях якога-небудзь кампанента музыкі, выступае 
як асобная «нота» ў партитуры спецыяльнай адукацыі. Часта 
аказваецца, што функцию вывучаемага прадмета студэнты не 
ўсведамляюць, вырашэнне приватных задач часам засланяе 
эстэтычнае разумение зместу музыкі. Бывае, што студэнт, які 
засвоіў пэўную суму ведаў, адчувае цяжкасці ў выкарыстанні іх 
па-за рамкамі адпаведнага прадмета.

Супярэчнасць паміж запытамі школы і адставаннем 
падрыхтоўкі спецыялістаў у ВНУ дыктуе неабходнасць 
пераарыентацыі выкладання шэрага прадметаў спецыяльнага 
цикла. Мяркуем, што на музычных занятках у студэнтаў мож- 
на паспяхова фарміраваць каштоўнасныя адносіны да ведаў, 
неабходныя для будучай педагагічнай дзейнасці. Работа над 
музычнымі творамі, рознымі тэмамі тэарэтычнага курса можа 
будавацца з арыентацыяй на раскрыццё выразнай сутнасці му
зыку яе выхаваўчага ўздзеяння. Акрамя таго, вывучэнне эле- 
ментаў музычнай мовы можа ажыццяўляцца з улікам школь- 
най праграмы, яе «ключавых» паняццяў. При такім падыходзе 
далучэнне студэнтаў да эстэтычных каштоўнасцей і метадыч- 
ных рашэнняў можа пачынацца з першых дзён навучання ў 
ВНУ.

Вядучым сродкам рэалізацыі мэт навучання з’яўляецца на- 
вучальны матэрыял, яго адбор і пабудова. У Віцебскім дзяр- 
жаўным універсітэпе імя П. М. Машэрава для студэнтаў 
падрыхтаваны навучальна-метадычныя дапаможнікі па прад- 
метах музычнага цикла. Адметнай асаблівасцю гэтых дапа- 
можнікаў з’яўляецца іх «педагагічная прыналежнасць». Яны 
ставяць задачай дапамагчы студэнтам не толькі ў засваенні 
тэарэтычных звестак, але і ў асэнсаванні зместу музычна-выха- 
ваўчай работы са школьнікамі розных узроставых труп.

Так, тэмы курса «Уводзіны ў гармонію» размеркаваны такім 
чынам, што паслядоўнасць праходжання тэарэтычнага ма- 
тэрыялу цесна звязана з асноўнымі сродкамі музычнай выраз- 



насці. Цэнтральнае месца ў дапаможніках адведзена тэмам 
I «Мелодыя», «Рытм», «Лад», «Гармонія» ў іх выразным значэн- 

ні. Пры такім падыходзе «кожная часціца тэорыі» не паўстае ў 
ізаляваным выглядзе, а трапляе ў вобласць якога-небудзь зна- 
чымага сродку (напрыклад, паняцці «інтэрвалы», «акорды» 
разглядаюцца з пазіцыі выразнасці гармоніі, а такія раняцці, 
як «тэмп», «метр», «сінкопа», аб’ядноўваюцца выразнасцю 
рытму ў музыцы). Традыцыйныя навучальныя дапаможнікі па 
тэорыі музыкі такога раскрыцця тэм не прадугледжваюць.

Разам з прадугледжанымі ведамі і ўменнямі абгрунтаваны 
вопыт творчай дзейнасці ў выглядзе пастаноўкі творчых задач. 
Студэнтам прапанаваны заданні на рытмізацыю вершаваных 
тэкстаў, састаўленне тэмбра-рытмічных партытур, сачыненне 
розных мелодый, падбор акампанементу, мадэліраванне раз- 
настайных гульняў. У ходзе іх выканання павінна вырашацца 
задача — на аснове ўяўленняў аб розных элементах музычнай 
мовы ўспрыняць і асэнсаваць іх выразнае значэнне. Пры гэтым 
маецца на ўвазе, што ўздзейнічаюць на слухача не асобныя 
сродкі выразнасці, а музычныя вобразы, у якіх увасабляецца 
духоўны свет мастака.

Усведамленне прынцыпаў пабудовы музыкі таксама прадуг- 
леджвае выкананне творчых заданняў. Адштурхоўваючыся ад 
мастацкай задумы, студэнтам прапануюцца заданні на ства- 
рэнне розных музычных кампазіцый. Напрыклад, сачыненне 
музычных ілюстрацый да казак «Калабок», «Рэпка» дапаможа 
ўспрыняць і ўсвядоміць форму ронда. Імправізацыя па малюн- 
ках, сачыненне мелодый на прапанаваныя вершы маюць на 
ўвазе стварэнне адначасткавых, двухчасткавых і трохчасткавых 
пабудоў. Інтанацыйны шлях асваення зместу музычнага твора 
(выяўленне характэрных інтанацый у працэсе сачынення, на- 
зіранне за іх развіццём), спасціжэнне музыкі музыкай мае на 
ўвазе раскрыццё творчага патэнцыялу студэнтаў.

Раздзел «Угадай мелодыю» можа быць выкарыстаны як 
ілюстрацыйны матэрыял да любой вывучаемай тэмы. У ім пра
панаваны фрагменты музычных нумароў з опер, балетаў, сім- 
фоній, кінафільмаў, мультфільмаў, мелодыі папулярных раман- 
саў, песень. Іх узнаўленне (прапяванне, прайграванне) можа 
садзейнічаць узбагачэнню музычнага вопыту будучага настаў- 
ніка. Такія тэмы, як «У оперным тэатры», «Наша школьная 
краіна», «Казка ў музыцы», «Ружовы фламінга», могуць быць 
прапанаваны ў якасці праверачных заданняў на веданне сту
дэнтам! школьнага рэпертуару.



Метадычны раздзел арыентуе студэнтаў на педагагічнае 
асэнсаванне музычнага рэпертуару, прадстаўленага ў розных 
раздзелах дапаможнікаў. Метадычная інтэрпрэтацыя мае на 
ўвазе вызначэнне функцыі асобнага музычнага твора ў кантэк- 
сце тэмы чвэрці, яго прызначэнні ў сістэме фарміравання му- 
зычнай культуры школьнікаў.

Будучаму настаўніку мэтазгодна разглядаць кожны твор не 
толькі з агульнаэстэтычных, музыказнаўчых пазіцый, але і з 
«педагагічнага пункту гледжання», каб выявіць яго адукацый- 
ны, развіццёвы і выхаваўчы патэнцыял. Вынікам такога ана- 
лізу будзе дакладнае ўяўленне аб тым, што можа даць дадзе- 
ны твор дзецям, якім развіццёвым патэнцыялам валодае тэ
ты твор, якія выхаваўчыя задачы можа рэалізаваць дадзенае 
сачыненне. Так, у песні 3. Левінай «Вавёрачкі» намаляваны 
два вобразы — прыйшоўшай восені і вясёлых, жыццярадас- 
ных вавёрачак, якім не страшныя надыходзячыя маразы. 
Песня напісана ў двухчасткавай форме: першая частка гу- 
чыць у міноры, няспешна, у характары вальса; другая частка 
прадстаўлена мажорам, больш рухавым тэмпам, зменай раз
меру.

Студэнту важна зразумець, што выхаваўчы зарад, які закла- 
дзены ў музычным сачыненні, спачатку раскрываецца ў рамках 
таго агульнага, што ляжыць у аснове эстэтычнага ўспрымання. 
Пры гэтым не трэба забываць, што сродкі музычнай выразнас- 
ці з’яўляюцца другаснымі і выступаюць як знешняя форма, не- 
абходная для выражэння маральнага, сацыяльнага сэнсу твора. 
Гэта заканамерна падводзіць да вываду, што змест вызначае 
форму твора.

Высокая ступень мэтазгоднасці сістэмы навучання ў ВНУ 
можа быць дасягнута пры ўмове накіраванасці ўсіх кампанен- 
таў навучання на канчатковую мэту — падрыхтоўку высокаква- 
ліфікаваных спецыялістаў. Дасягненне канчатковай мэты зна- 
ходзіцца ў прамой залежнасці ад таго, наколькі кожны студэнт 
на тым ці іншым этапе навучання падрыхтаваны да далейшай 
вучобы і практычнай творчай дзейнасці.

